
Shrikrishnakritam Shiva Stotram

ಶ್ರೀಕೃಷ್ಣಕೃತಂ ಶಿವಸ್ತೋತ್ರಂ

ಶ್ರೀಕೃಷ್ಣ ಉವಾಚ .

ನಮೋಽಸ್ತು ತೇ ಶಾಶ್ವತ ಸರ್ವಯೋನೇ
ಬ್ರಹ್ಮಾಧಿಪಂ ತ್ವಾಮೃಷಯೋ ವದಂತಿ .

ತಪಶ್ಚ ಸತ್ತ್ವಂ ಚ ರಜಸ್ತಮಶ್ಚ
ತ್ವಾಮೇವ ಸರ್ವಂ ಪ್ರವದಂತಿ ಸಂತಃ .. 1..
ತ್ವಂ ಬ್ರಹ್ಮಾ ಹರಿರಥ ವಿಶ್ವಯೋನಿ-

ರಗ್ನಿಃ ಸಂಹರ್ತ್ತಾ ದಿನಕರಮಂಡಲಾಧಿವಾಸಃ .
ಪ್ರಾಣಸ್ತ್ವಂ ಹುತವಹವಾಸವಾದಿಭೇದ-

ಸ್ತ್ವಾಮೇಕಂ ಶರಣಮುಪೈಮಿ ದೇವಮೀಶಂ .. 2..

ಸಾಂಖ್ಯಾಸ್ತ್ವಾಮಗುಣಮಥಾಹುರೇಕರೂಪಂ
ಯೋಗಸ್ಥಂ ಸತತಮುಪಾಸತೇ ಹೃದಿಸ್ಥಂ .

ವೇದಾಸ್ತ್ವಾಮಭಿದಧತೀಹ ರುದ್ರಮಗ್ನಿಂ
ತ್ವಾಮೇಕಂ ಶರಣಮುಪೈಮಿ ದೇವಮೀಶಂ .. 3..

ತ್ವತ್ಪಾದೇ ಕುಸುಮಮಥಾಪಿ ಪತ್ರಮೇಕಂ
ದತ್ತ್ವಾಸೌ ಭವತಿ ವಿಮುಕ್ತವಿಶ್ವಬಂಧಃ .
ಸರ್ವಾಘಂ ಪ್ರಣುದತಿ ಸಿದ್ಧಯೋಗಿಜುಷ್ಟಂ
ಸ್ಮೃತ್ವಾ ತೇ ಪದಯುಗಲಂ ಭವತ್ಪ್ರಸಾದಾತ್ .. 4..

ಯಸ್ಯಾಶೇಷವಿಭಾಗಹೀನಮಮಲಂ ಹೃದ್ಯಂತರಾವಸ್ಥಿತಂ
ತೇ ತ್ವಾಂಯೋನಿಮನಂತಮೇಕಮಚಲಂ ಸತ್ಯಂ ಪರಂ ಸರ್ವಗಂ .

ಸ್ಥಾನಂ ಪ್ರಾಹುರನಾದಿಮಧ್ಯನಿಧನಂಯಸ್ಮಾದಿದಂ ಜಾಯತೇ
ನಿತ್ಯಂ ತ್ವಾಹಮುಪೈಮಿ ಸತ್ಯವಿಭವಂ ವಿಶ್ವೇಶ್ವರಂ ತಂ ಶಿವಂ .. 5..

ಓಂ ನಮೋ ನೀಲಕಂಠಾಯ ತ್ರಿನೇತ್ರಾಯ ಚ ರಂಹಸೇ .

ಮಹಾದೇವಾಯ ತೇ ನಿತ್ಯಮೀಶಾನಾಯ ನಮೋ ನಮಃ .. 6..
ನಮಃ ಪಿನಾಕಿನೇ ತುಭ್ಯಂ ನಮೋ ಮುಂಡಾಯ ದಂಡಿನೇ .

ನಮಸ್ತೇ ವಜ್ರಹಸ್ತಾಯ ದಿಗ್ವಸ್ತ್ರಾಯ ಕಪರ್ದಿನೇ .. 7..

ನಮೋ ಭೈರವನಾದಾಯ ಕಾಲರೂಪಾಯ ದಂಷ್ಟ್ರಿಣೇ .

ನಾಗಯಜ್ಞೋಪವೀತಾಯ ನಮಸ್ತೇ ವಹ್ನಿರೇತಸೇ .. 8..

ನಮೋಽಸ್ತು ತೇ ಗಿರೀಶಾಯ ಸ್ವಾಹಾಕಾರಾಯ ತೇ ನಮಃ .
ನಮೋಮುಕ್ತಾಟ್ಟಹಾಸಾಯ ಭೀಮಾಯ ಚ ನಮೋ ನಮಃ .. 9..
ನಮಸ್ತೇ ಕಾಮನಾಶಾಯ ನಮಃ ಕಾಲಪ್ರಮಾಥಿನೇ .

ನಮೋ ಭೈರವವೇಷಾಯ ಹರಾಯ ಚ ನಿಷಂಗಿಣೇ .. 10..

ನಮೋಽಸ್ತು ತೇ ತ್ರ್ಯಂಬಕಾಯ ನಮಸ್ತೇ ಕೃತ್ತಿವಾಸಸೇ .

ನಮೋಽಮ್ಬಿಕಾಧಿಪತಯೇ ಪಶೂನಾಂ ಪತಯೇ ನಮಃ .. 11..
ನಮಸ್ತೇ ವ್ಯೋಮರೂಪಾಯ ವ್ಯೋಮಾಧಿಪತಯೇ ನಮಃ .
ನರನಾರೀಶರೀರಾಯ ಸಾಂಖ್ಯಯೋಗಪ್ರವರ್ತ್ತಿನೇ .. 12..

ನಮೋ ಭೈರವನಾಥಾಯ ದೇವಾನುಗತಲಿಂಗಿನೇ .

ಕುಮಾರಗುರವೇ ತುಭ್ಯಂ ದೇವದೇವಾಯ ತೇ ನಮಃ .. 13..
ನಮೋಯಜ್ಞಾಧಿಪತಯೇ ನಮಸ್ತೇ ಬ್ರಹ್ಮಚಾರಿಣೇ .

ಮೃಗವ್ಯಾಧಾಯಮಹತೇ ಬ್ರಹ್ಮಾಧಿಪತಯೇ ನಮಃ .. 14..
ನಮೋ ಹಂಸಾಯ ವಿಶ್ವಾಯಮೋಹನಾಯ ನಮೋ ನಮಃ .
ಯೋಗಿನೇಯೋಗಗಮ್ಯಾಯಯೋಗಮಾಯಾಯ ತೇ ನಮಃ .. 15..
ನಮಸ್ತೇ ಪ್ರಾಣಪಾಲಾಯಘಂಟಾನಾದಪ್ರಿಯಾಯ ಚ .

ಕಪಾಲಿನೇ ನಮಸ್ತುಭ್ಯಂ ಜ್ಯೋತಿಷಾಂ ಪತಯೇ ನಮಃ .. 16..
ನಮೋ ನಮೋ ನಮಸ್ತುಭ್ಯಂ ಭೂಯ ಏವ ನಮೋ ನಮಃ .
ಮಹ್ಯಂ ಸರ್ವಾತ್ಮನಾ ಕಾಮಾನ್ ಪ್ರಯಚ್ಛ ಪರಮೇಶ್ವರ .. 17..

ಸೂತ ಉವಾಚ .

ಏವಂ ಹಿ ಭಕ್ತ್ಯಾ ದೇವೇಶಮಭಿಷ್ಟೂಯ ಸಮಾಧವಃ .
ಪಪಾತ ಪಾದಯೋರ್ವಿಪ್ರಾ ದೇವದೇವ್ಯೋಃ ಸ ದಂಡವತ್ .. 18..

ಇತಿ ಕೂರ್ಮಪುರಾಣೇ ಪೂರ್ವಭಾಗೇ ಚತ್ವಾರಿಂಶಾಧ್ಯಾಯಾಂತರ್ಗತಂ
ಶ್ರೀಕೃಷ್ಣಕೃತಂ ಶಿವಸ್ತೋತ್ರಂ ಸಮಾಪ್ತಂ .

